
STQARRIJA MAĦRUĠA MILL-UFFIĊĊJU TAL-PRESIDENT 
 
“Hemm bżonn li nkomplu naħdmu flimkien biex l-għarfien dwar l-epilessija jkompli jiżdied, ħalli 
ħadd ma jaqa’ lura.” 
 
Il-President ta’ Malta Marie-Louise Coleiro Preca dalgħodu indirizzat l-konferenza intitolata 
‘Living with Epilepsy – Step by Step’, organizzata mill-Assoċjazzjoni tal-Epilessija fi ħdan Caritas 
Malta. 
 
Fid-diskors tagħha, il-President tenniet li hi dejjem emmnet li l-inklużjoni ta’ kull persuna fis-
soċjetà tagħna hija parti mis-sisien li fuqhom jinbena l-ġid ta’ kull min jagħmel parti mill-istess 
soċjetà. Il-President irrimarkat li fis-soċjetà tagħna għad jeżistu lakuni fejn persuni jiġu esklużi mis-
soċjetà minħabba diversi raġunijiet fosthom mard u kundizzjonijiet oħrajn ta’ saħħa, bħal kif inhi l-
epilessija - liema esklużjoni teżisti minħabba nuqqas ta’ informazzjoni u għarfien dwar dawn il-
kundizzjonijiet. 
 
“Jien napprezza li din il-konferenza qed tiddiskuti, u tiġbor għerf mingħand nies li għaddejjin mill-
esperjenza tal-epilessija, biex twassal il-messaġġ tagħha lill-policymakers tagħna, u lil kull minn hu 
f’pożizzjoni li jġib bidla tant meħtieġa f’dan il-qasam. Hemm bżonn li nkomplu naħdmu flimkien 
biex l-għarfien dwar l-epilessija jkompli jiżdied, ħalli ħadd ma jaqa’ lura”, qalet il-President. 
 
Il-President tenniet li l-edukazzjoni hija l-ewwel pass li twassal għal inklużjoni aktar wiesa’, twassal 
għal inqas diskriminazzjoni fl-iskejjel u fuq il-postijiet tax-xogħol u twassal ukoll biex min iħaddem 
“jifhem li persuni bl-epilessija jistgħu jikkontribwixxu b'mod sħiħ lis-soċjetà”. 
 
Il-President tenniet li “inklużjoni reali tfisser ukoll il-possibilità ta’ impjieg denju għal kulħadd, u 
għalhekk, id-dritt tax-xogħol għal kulħadd għandu jiġi mħares dejjem. Postijiet tax-xogħol li 
jirrikonoxxu d-diversità, jagħrfu l-ħtiġijiet tal-impjegati kollha tagħhom, u għalhekk jagħrfu wkoll 
il-ħtiġijiet ta’ persuni bl-epilessija” 
 
Il-President qalet ukoll “li għandu jkun hemm policies fuq il-post tax-xogħol biex kull persuna, 
huma x’inhuma il-ħtiġijiet tagħha, tkun tista’ ssib dak kollu li jkollha bżonn biex twettaq il-ħidma 
tagħha b’mod ekwu u dinjituż”. Il-President ħeġġet li għandha titkompla l-ħidma biex jiżdied l-
għarfien dwar l-epilessija fis-setturi kollha tas-soċjetà, permezz ta’ kampanji u programmi ta’ taħriġ 
fl-iskejjel, fl-università u fuq il-postijiet tax-xogħol. 
 
“Hawn ser nipproponi ukoll l-implimentazzjoni ta’ programmi ta’ edukazzjoni immirati lejn min 
iħaddem u aġenziji tal-impjiegi, biex tassew nifirxu u nwessgħu, kemm  jista’ jkun, iċ-ċirku tal-
għarfien dwar l-epilessija, u titneħħa l-istigma li hemm fuq din il-kundizzjoni.” 

Fl-aħħarnett, il-President uriet l-apprezzament tagħha għax-xogħol li tagħmel il-Caritas, f’tant 
oqsma ta’ bżonnijiet soċjali, partikolarment lill-Caritas Malta Epilepsy Association, li għal dawn l-
aħħar 20 sena, għamlet tant għall-ġid ta’ dawk kollha li jbatu mill-epilessija. 
 
 
 
 
 
 


